
ID-DIPARTIMENT GĦALL-KURRIKULU,   

TAGĦLIM TUL IL-ĦAJJA U IMPJEGABILITÀ 
It-Taqsima tal-Assessjar Edukattiv  

 
L-Eżamijiet Annwali għall-Iskejjel Medji 2024  

 

IT-TMIEN SENA IL-MALTI (L-ORALI) IL-ĦIN: 10 minuti    

 

IL-KARTA TAL-GĦALLIEMA 

                 
 KARTA 3  

          

3A: Il-Qari Mgħajjat                                                                   2 minuti / 5 marki  

 

L-eżaminatur jagħżel biċċa mis-silta u jistieden lill-istudent/a j/taqraha.  

 

Is-silta: Barxa fil-karozza tat-Tabib Zammit 

 
Bħal zijuh, it-Tabib Zammit kien raġel kariżmatiku, jiċċajta mal-pazjenti u 

f’emerġenza kien imur fejn mitlub. Għalhekk kien ħadha bi kbira meta darba waħda 

sab barxa twil fil-karozza lussuża li kellu. Mal-ewwel daqqa t’għajn il-barxa dehret li 

donnha saret apposta b’xi ċavetta jew biċċa metall. Dan wassal lit-tabib biex jagħmel 

rapport lill-Pulizija. (par. 1) 

‘Dan ir-raħal qed jinqeleb ta’ taħt fuq,’ qalet Carmen lil żewġha Toni meta kmieni 

filgħodu kienu qed jieħdu t-te.  

‘Xi nqala’ dalgħodu?’ staqsa Toni.  

Carmen bdiet tirrakkontalu dwar dak li kienet għadha kif semgħet fuq iz-zuntier                   

tal-knisja, jiġifieri l-att vandalu li kien sar fil-karozza tat-tabib il-ġdid. Il-mara qalet lil 

żewġha li l-barxa fil-karozza kienet waħda twila kważi t-tul kollu tal-karozza. (par. 2)  

Dakinhar filgħodu, Toni mar jagħti titwila lill-karozza li saritilha l-ħsara u baqa’ sejjer 

ħdejn l-għassa tal-Pulizija.  

‘Għadni kemm rajt il-ħsara li saret fil-karozza tat-tabib’, qal Toni lill-pulizija li nzertaw 

għassa dakinhar.  

‘Kellimna ħafna nies joqogħdu fl-istess triq u ħadd minnhom ma qal li ra xejn. Xi 

kultant in-nies jagħmlu bħal dawk it-tliet xadini – ma jaraw xejn, ma jisimgħu xejn, u 

ma jgħidu xejn!’ qal il-kuntistabbli. (par. 3)  

  (Silta addattata mill-ktieb Skwadra Sigrieta ta’ Edward Attard) 

3B: Wieġeb il-mistoqsijiet kollha.                                             4 minuti / 5 marki  

  

L-għalliema huma mistennija jistaqsu wħud minn dawn il-mistoqsijiet. Taħt 
kull mistoqsija jidhru xi tweġibiet ta’ gwida għall-għalliema, iżda għandhom 

jiġu aċċettati tweġibiet oħra li jagħmlu sens.  
 

1. Iddeskrivi lit-Tabib Zammit fi kliemek.  

✓ Qalbu tajba, ċajtier, ħanin, għandu kariżma, pożittiv.  

 

2. X’ried ifisser l-awtur bil-frażi “ħadha bi kbira”?  

✓ Ma stennihiex. Ma ppretendiex li se jirċievi azzjoni bħal dik.  

 

3. Minn fejn semgħet b’dak li kien ġara, Carmen?  

✓ Minn fuq iz-zuntier tal-knisja fejn normalment jiltaqgħu xi nies tar-raħal.  

 

4. Għaliex taħseb li Toni mar jiċċekkja l-karozza tat-tabib?  

✓ Għax kien kurjuż.  

✓ Biex jara jekk dak li kienet semgħet il-mara kienx veru.  

✓ Għax kien jirrispetta lit-tabib.  

✓ Għax kellu xi ħbieb pulizija.  

 

5. X’taħseb fuq il-kliem tal-kuntistabbli tal-aħħar paragrafu?  

✓ Ħafna nies jibżgħu jgħidu dak li jkunu raw u/jew semgħu.  

✓ Jippreferu ma jgħidu xejn biex ma jiġux fl-inkwiet.  

✓ Jilagħbuha li ma jafu xejn ħalli ma jidħlux fi stejjer bla bżonn.  

 

3Ċ: It-Taħdit                                                                               4 minuti / 5 marki  
 

L-għalliema se jistiednu lill-istudenti jagħmlu taħdita fuq wieħed mit-titli 

t’hawn taħt. L-istudenti jistgħu jiġu mħeġġa fl-iżvilupp tat-taħdita permezz 

tal-mistoqsijiet.  

 

Agħżel titlu bejn A jew B.  

A: Il-Vandaliżmu fl-Iskejjel  

 

 

 

• X’tip ta’ vandaliżmu taħseb li hu komuni l-aktar fl-iskejjel?  

• Għaliex taħseb hekk?  

• X’tagħmel kieku tara lil xi ħadd jagħmel atti vandali fl-iskola? Għaliex?  

• X’konsegwenzi hemm fl-iskola tiegħek għal min jinqabad jagħmel il-vandaliżmu?  

• Min jagħmel dan it-tip ta’ vandaliżmu, għaliex taħseb li jagħmlu?  

• X’jista’ jsir sabiex jonqos il-vandaliżmu fl-iskejjel?  

B: It-Tpinġija mal-Ħitan  

 

 

•  

 

 

 

 

 

 

 

• X’differenza tara bejn iż-żewġ stampi?  

• Għaliex taħseb li jsiru u fejn tarahom l-iktar?  

• X’inhi l-opinjoni tiegħek dwarhom? Jogħġbuk jew tarahom bħala ħmieġ? Għaliex?  

• Temmen li dawn ikun fihom xi tip ta’ messaġġ? Għal min ikun immirat?  

• Taħseb li dawn ikerrhu jew isebbħu l-imkejjen fejn isiru? Għaliex?  

• Taqbel li għandu jkun hawn postijiet apposta fejn isiru jew kulħadd għandu 

jitħalla liberu jagħmilhom fejn irid? Għaliex?    

 

 

 


